
HUDUDLARDA TURIZM 
MAHALLALARNING TURISTIK 
SALOHIYATINI OSHIRISH 
USULLARI (BOG‘IBALAND 
TURIZM MAHALLASI 
MISOLIDA)

Raxmanov Jasur Ubaydulloyevich
Ipak yo‘li turizm va madaniy meros xalqaro universiteti
Mustaqil tadqiqotchisi
jasur.rakhmanov@mail.ru 
ORCID: 0009-0006-1334-4752

Annotatsiya: Maqolada O‘zbekistonning turizm mahallalarining turistik salohiyatini oshirish usullari Samarqand shahridagi 
Bog‘ibaland turizm mahallasida raqamli iqtisodiyotning roli ilmiy asosda tahlil qilinadi. Raqamli texnologiyalar va raqamli 
iqtisodiyot orqali sayohatlarni rejalashtirish, xizmat ko‘rsatish sifatini yanada oshirish hamda iqtisodiy samaradorlikka 
erishish tadqiqotning dolzarbligi hisoblanadi. O‘zbekistonda turizm mahallalari va qishloqlarini rivojlantirishda raqamli 
iqtisodiyotning o‘rni yetarlicha o‘rganilmagan. Bog‘ibaland turizm mahallasiga tashrif buyuruvchi sayyohlar oqimini 
ko‘paytirishda raqamli iqtisodiyot vositalaridan foydalanish dolzarb hisoblanadi. Tadqiqot yakunida Bog‘ibaland turizm 
mahallasida raqamli iqtisodiyot strategiyasini ishlab chiqish, uni amalda qo‘llash hamda mazkur tajriba va amaliy 
tavsiyalarni O‘zbekistonning barcha turizm mahalla va qishloqlarida qo‘llash muhim ahamiyatga ega.

Kalit soʻzlar: Bog‘ibaland turizm mahallasi, sayyoh, raqamli iqtisodiyot va marketing, turizm mahallasi, turizm qishlog‘i.
Abstract: This article scientifically analyzes the role of the digital economy in increasing the tourism potential of tourism 
neighborhoods in Uzbekistan, with a focus on the Bog‘ibaland tourism neighborhood in Samarkand. The relevance of 
the study lies in exploring how digital technologies and the digital economy can enhance travel planning, improve the 
quality of services, and achieve economic efficiency. The role of the digital economy in the development of tourism 
neighborhoods and villages in Uzbekistan has not been sufficiently studied. Utilizing digital economy tools to increase the 
flow of tourists to the Bog‘ibaland tourism neighborhood is considered highly relevant. The findings of the research highlight 
the importance of developing a digital economy strategy for Bog‘ibaland, implementing it in practice, and applying the 
resulting experiences and practical recommendations to other tourism neighborhoods and villages throughout Uzbekistan.

Key words: Bog‘ibaland tourism neighborhood, tourist, digital economy and marketing, tourism neighborhood, tourism 
village.
Аннотация: В данной статье научно анализируется роль цифровой экономики в повышении туристического 
потенциала туристических махаллей Узбекистана на примере туристической махалли Богибаланд в городе 
Самарканд. Актуальность исследования заключается в изучении того, как цифровые технологии и цифровая 
экономика могут способствовать планированию путешествий, улучшению качества обслуживания и достижению 
экономической эффективности. Роль цифровой экономики в развитии туристических махаллей и сельских 
территорий Узбекистана до сих пор недостаточно изучена. Применение инструментов цифровой экономики для 
увеличения потока туристов в туристическую махаллю Богибаланд является особенно актуальным. Результаты 
исследования подчеркивают важность разработки стратегии цифровой экономики для махалли Богибаланд, 
её практической реализации, а также применения полученного опыта и практических рекомендаций в других 
туристических махаллях и селах Узбекистана.

Ключевые слова: туристическая махалля Богибаланд, турист, цифровая экономика и маркетинг, туристическая 
махалля, туристическое село.

K I R I S H
O‘zbekiston Respublikasi Vazirlar Mahkamasining 2020-yil 10-iyuldagi “O‘zbekiston Respublikasida turizm 

sohasini tiklash va rivojlantirish uchun qulay shart-sharoitlarni yaratish chora-tadbirlari to‘g‘risida”gi 433-son1li 
qarori bilan Fuqarolar yig‘inlariga “Turizm mahallasi”, “Turizm qishlog‘i” va “Turizm ovuli” maqomini berish tartibi 
to‘g‘risida Nizom tasdiqlangan. Nizomda fuqarolar yig‘ini turizm mahallasi maqomini olish uchun, fuqarolar 
yig‘ini hududida kamida 20 ta oilaviy mehmon uylarining mavjudligi, mahallada kamida 5 ta sifatli turistik 
xizmatlarni taqdim etish, mahalliy ishlab chiqarilayotgan esdalik sovg‘alari mahsulotlarini sotish shoxobchalarini 
tashkil etish, turizmning ekologik, agroturizm, etnografik, madaniy va tarixiy turlaridan birini tashkillashtirish, 
shuningdek zarur infratuzilmaning mavjudligi inobatga olinadi. “Turizm mahallasi”, “Turizm qishlog‘i” yoki 
“Turizm ovuli” maqomi berilgan fuqarolar yig‘inlari hududlarida mehmon uylari, ovqatlanish va ko‘ngilochar 
joylar tashkil etgan tadbirkorlar uchun soliq imtiyozlari tatbiq etiladi.

Samarqand shahridagi Bog‘ibaland mahallasiga 2023-yilning sentyabr oyida Respublikada birinchi “Turizm 
mahallasi” maqomi berilgan. Bog‘ibaland Amir Temur tomonidan barpo etilgan va bugunga qadar saqlanib 
qolgan yagona bog‘ hisoblanadi. Mahalla hududida 40 gektardan iborat anjirzor mavjud. Mahalla hududida 
madaniy meros obyektlari, oilaviy mehmon uylari, hunarmandchilik markazlari, suvenir do‘konlari, ovqatlanish 
shoxobchalari, novvoyxona hamda bog‘ hududida 15 tadan ortiq dam olish maskanlari tashkil etilgan.

Amir Temur davrida Samarqand shahrida yirik me’moriy va bog‘sozlik loyihalari amalga oshirilgan. 
Shulardan biri – shimolda joylashgan Bog‘i Baland bo‘lib, u Amir Temur tomonidan nabirasi Mironshohning 
qiziga bag‘ishlab qurdirilgan. Bog‘ Cho‘ponota maqbarasi yaqinida joylashgan bo‘lib, uning barpo etilishida 
Eron, Ozarbayjon va boshqa mamlakatlardan kelgan bog‘bonlar hamda me’morlar faol ishtirok etgan. Bog‘ning 
markazida Tabriz oq marmaridan qurilgan hashamatli qasr bor edi. Qasr atrofidagi uzumzor, anjirzor va 
olmazorlar bog‘ga o‘ziga xos go‘zallik va tarovat baxsh etgan. Tarixiy manbalarda bu bog‘ nafaqat san’at va 
madaniyat, balki siyosiy va ijtimoiy ahamiyatga ega makon sifatida ta’riflangan. Shuningdek, bog‘ hududiga 
2023-yil davomida 8 ming nafar, 2024-yilda esa 12 ming nafar sayyoh tashrif buyurgan. Bugungi kunda Bog‘i 
Baland nafaqat tarixiy obida sifatida o‘rganilmoqda, balki Samarqandning madaniy merosi va turizm rivojida 
muhim ahamiyatga ega.

Raqamli iqtisodiyot iqtisodiy o‘sishning drayveriga aylanib ulgurdi. Raqamli iqtisodiyot xizmat ko‘rsatish, 
ta’lim, sanoat va turizm sohalarining yanada rivojlanishiga katta hissa qo‘shmoqda. Raqamli texnologiya va 
raqamli iqtisodiyotning turizm sohasida qo‘llanilishi turistlarga qulaylik yaratish, infratuzilmani yaxshilash, servis 
darajasini oshirish hamda xorijiy va mahalliy sayyohlar sonining ko‘payishiga xizmat qilmoqda.

Mamlakatda so‘nggi yillarda raqamli iqtisodiyotni rivojlantirishga katta e’tibor qaratilmoqda. Ushbu sohani 
rivojlantirish uchun qator huquqiy hujjatlar qabul qilingan. O‘zbekiston Respublikasi Prezidentining 2020-
yil 5-oktabrdagi ““Raqamli O‘zbekiston — 2030” strategiyasini tasdiqlash va uni samarali amalga oshirish 
chora-tadbirlari to‘g‘risida”gi PF-6079-son2 Farmoni qabul qilingan. Mamlakatimizda raqamli iqtisodiyotni faol 
rivojlantirish, barcha tarmoqlar va sohalarda, eng avvalo davlat boshqaruvi, ta’lim, sog‘liqni saqlash va qishloq 
xo‘jaligida zamonaviy axborot-kommunikatsiya texnologiyalarini keng joriy etish bo‘yicha kompleks chora-
tadbirlar amalga oshirilmoqda.

“Raqamli O‘zbekiston – 2030” strategiyasi elektron hukumat, onlayn xizmatlar, raqamli to‘lov tizimlari va 
sun’iy intellektga asoslangan xizmatlar rivojlanishiga xizmat qilmoqda.

Mamlakatimizda turizm sohasida raqamli texnologiyalarni joriy etishda ijobiy o‘zgarishlar amalga 
oshirilmoqda. Janubiy Koreya, Yaponiya, Singapur, Turkiya va Birlashgan Arab Amirliklari kabi davlatlarda 
raqamli texnologiyalar yordamida turistik xizmatlar keng joriy etilgan. Shu bois, mazkur davlatlarga har 
yili millionlab sayyohlar tashrif buyurmoqda. Rivojlangan davlatlarning ushbu sohadagi ijobiy tajribalarini 
mamlakatimizda ham joriy qilishimiz zarur. Ayniqsa, Janubiy Koreya qishloq turizmini raqamlashtirish borasida 
dunyoda yetakchi hisoblanadi.

Koreyada 2019-yilda “Digital Culture Experience” (Raqamli madaniyat tajribasi) loyihasi ishga tushirilgan. 
Loyihani amalga oshirishdan asosiy maqsad – qishloq hududlaridagi madaniy meros obyektlarini raqamlashtirish 
hamda sayyohlarga onlayn va oflayn rejimlarda xizmat ko‘rsatish sifatini oshirishdir. Masalan, Gyeongju 
Bulguksa qishlog‘ida joylashgan tarixiy ibodatxona hududida raqamli gid tizimi joriy etilib, sayyohlar smartfonlar 
orqali obyekt haqida batafsil ma’lumot olishlari mumkin.

Koreyadagi “Rural Tourism Integrated Platform” platformasi qishloq turizmi xizmatlarini bir joyda jamlagan 
onlayn xizmat bo‘lib, sayyohlar mehmonxonalar va turar joylarni bron qilish, mahalliy tadbirlar va festivallar 
haqida ma’lumot olish, qishloq xo‘jaligi mahsulotlarini onlayn xarid qilish imkoniyatiga ega.

1	  https://lex.uz/docs/-4930291
2	  https://lex.uz/ru/docs/-5030957

Ushbu dasturlar Janubiy Koreyada qishloq turizmini rivojlantirish, ushbu hududlarda sayyohlarga yaratilgan 
imkoniyatlarni kengaytirish va servis darajasini oshirishga xizmat qilmoqda. Shu bilan birga, bu hududlarga 
xorijiy va mahalliy sayyohlar oqimining o‘sishiga sabab bo‘lmoqda.

O‘zbekiston ham xorijiy muvaffaqiyatli loyihalar va tajribalarni o‘rganib, turizm industriyasini modernizatsiya 
qilishga kirishgan. Bog‘ibaland turizm mahallasi misolida raqamli iqtisodiyot va raqamli texnologiyalarni joriy 
etish orqali sayyohlik salohiyatini yanada oshirish masalasi mazkur tadqiqot mavzusining asosiy e’tibor 
markazida turadi hamda tegishli tavsiyalar ishlab chiqiladi.

M A V Z U G A  O I D  A D A B I Y O T L A R  S H A R H I
Turizm sohasida raqamli iqtisodiyotning joriy etilishi butun dunyoda keng tadqiq etilayotgan mavzulardan 

biri hisoblanadi. Xorijiy va O‘zbekistonlik tadqiqotchilarning ilmiy izlanishlari raqamli texnologiyalarni turizmga 
integratsiya qilish, turistik xizmatlarning innovatsion rivojlanishi va iqtisodiy samaradorlik masalalarini 
o‘rganishga qaratilgan.

A.A. Fedulin, A.V. Dzhaparova va A.S. Fedulina o‘zlarining “Digital Economy in Tourism Industry” nomli 
ilmiy maqolasida axborot texnologiyalarining turizm sohasiga ta’sirini sanab o‘tgan, shuningdek, joylashtirish 
vositalari va turistik tashkilotlarning servis sohasi sifatini oshirishdagi rolini ko‘rsatib o‘tgan [7].

“Is the Digital Economy Empowering High-Quality Tourism Development?” nomli tadqiqotda esa raqamli 
texnologiyalarning turizm tashkilotlari uchun iqtisodiy samaradorlikni oshirishdagi ahamiyati yoritib berilgan. 
Tadqiqotchilar innovatsion marketing strategiyalarining xorijiy va mahalliy sayyohlarni jalb qilishdagi o‘rnini ham 
alohida ta’kidlagan [8].

O‘zbekistonlik olim M.M. Murodov o‘zining “The Importance of the Development of the Digital Economy in 
the Field of Tourism in Uzbekistan” nomli maqolasida O‘zbekiston turizm sohasida raqamli texnologiyalarni joriy 
etish imkoniyatlarini o‘rgangan. Uning tadqiqot obyektini O‘zbekiston Respublikasi turizm sohasi, subyektini 
esa mamlakatdagi sayyohlik infratuzilmasining raqamlashtirilish jarayonlari tashkil etadi [9].

Bundan tashqari, A.A. Abdukarimov “Digital Tourism and its Importance in the Economy of Uzbekistan” 
nomli tadqiqotida O‘zbekistonda raqamli iqtisodiyotning turizm sohasiga ta’sirini tahlil qilgan. Muallifning tadqiqot 
obyektini O‘zbekiston iqtisodiyoti, subyektini esa turistik xizmatlarning raqamlashtirilish jarayonlari tashkil etadi.

Xorijiy va O‘zbekistonlik tadqiqotchilar tomonidan olib borilgan izlanishlarni tahlil qilish shuni ko‘rsatadiki, 
raqamli iqtisodiyotning turizm sohasidagi roli global va mahalliy miqyosda ahamiyatga ega. Ushbu tadqiqotlar 
Bog‘ibaland turizm mahallasining sayyohlik salohiyatini oshirishda raqamli iqtisodiyotning o‘rnini tahlil qilish 
uchun nazariy hamda amaliy manba sifatida xizmat qilmoqda.

T A D Q I Q O T  M E T O D O L O G I YA S I
Ushbu tadqiqotda Bog‘ibaland turizm mahallasining sayyohlik salohiyatini oshirishda raqamli iqtisodiyotning 

o‘rni tahlil qilinadi. Tadqiqot metodologiyasi quyidagi asosiy yondashuv va uslublarni o‘z ichiga oladi.
Nazariy-tahliliy usul. Tadqiqot doirasida O‘zbekiston va xorijiy mamlakatlarda turizm sohasida raqamli 

iqtisodiyotni rivojlantirish bo‘yicha olib borilgan ilmiy ishlanmalar, normativ-huquqiy hujjatlar va davlat dasturlari 
o‘rganildi. Xususan, “Raqamli O‘zbekiston – 2030” strategiyasi, O‘zbekiston Respublikasining “Turizm 
to‘g‘risida”gi Qonuni hamda xalqaro tajribadan Janubiy Koreyaning raqamli turizmga oid strategiyalari tahlil 
qilindi.

Statistik tahlil usuli. Tadqiqot doirasida O‘zbekiston turizm sohasining raqamli infratuzilmasi va elektron 
xizmatlari bo‘yicha ma’lumotlar o‘rganildi. Xususan, O‘zbekiston Respublikasi Turizm qo‘mitasi hamda Jahon 
sayyohlik tashkiloti (UN Turizm) ma’lumotlari asosida sayyohlar oqimi, elektron vizalar ulushi, raqamli to‘lovlardan 
foydalanish ko‘rsatkichi va turizm sohasida IT xizmatlarining kengayish dinamikasi bo‘yicha ma’lumotlar tahlil 
qilindi.

Empirik tadqiqot usuli. Bog‘ibaland turizm mahallasida turizm subyektlari (tadbirkorlik subyektlari vakillari, 
restoranlar, gidlar, mahalliy tadbirkorlar) bilan suhbatlar o‘tkazilib, ularning raqamli texnologiyalarni qabul 
qilish darajasi va ehtiyojlari o‘rganildi. Shuningdek, sayyohlar o‘rtasida so‘rovnoma o‘tkazilib, ularning onlayn 
xizmatlarga talabi va xulq-atvor omillari tahlil qilindi.

Taqqoslash va benchmarking usuli. Janubiy Koreya turizm obyektlari bilan taqqoslash olib borildi. Xorijiy 
turizm maskanlari Bog‘ibaland turizm mahallasi bilan taqqoslanib, qanday raqamli texnologiyalarni joriy etish 
mumkinligi bo‘yicha xulosalar chiqarildi.

Ushbu tadqiqot metodlari yordamida Bog‘ibaland turizm mahallasining raqamli iqtisodiyotga asoslangan 
rivojlanish strategiyasi ishlab chiqilib, ilmiy asoslangan xulosalar va takliflar ilgari surildi.

T A H L I L  V A  N A T I J A L A R
Raqamli iqtisodiyot Bog‘ibaland turizm mahallasining sayyohlik salohiyatini oshirishda muhim rol o‘ynaydi. 

Janubiy Koreya tajribasi shuni ko‘rsatadiki, raqamli texnologiyalar turistik xizmatlarning samaradorligini oshirib, 
sayyohlar oqimini ko‘paytirishga yordam beradi. Shu bois, Bog‘ibaland mahallasida zamonaviy texnologiyalarni 
joriy etish orqali turizm sohasida katta o‘zgarishlarga erishish mumkin. Janubiy Koreya tajribasi asosida raqamli 
turizm modelini joriy etish ahamiyatli hisoblanadi. Janubiy Koreyaning Jeonju Hanok Village hududida sayyohlar 
uchun mobil ilovalar va virtual turlar tashkil etilgani natijasida ushbu qishloqqa sayyohlar soni 35 foizga oshgani 
qayd etilgan [10].

Bog‘ibaland turizm mahallasida hozirda turistlar oqimini oshirish uchun raqamli marketing va sun’iy 
intellektga asoslangan xizmatlarni joriy etish muhim hisoblanadi.

Raqamli iqtisodiyot mahalliy tadbirkorlarning savdo hajmini oshirish hamda yangi bozorlarni zabt etishda 
muhim rol o‘ynaydi. Masalan, Xitoyning Huangshan an’anaviy turizm hududida mahalliy tadbirkorlar e-commerce 
platformalaridan foydalangan holda savdolarini 50 foizga oshirishga muvaffaq bo‘lgan [11]. Bog‘ibaland 
uchun ham elektron tijorat platformalarini joriy qilish mahalliy hunarmandlar va tadbirkorlarning daromadlarini 
oshirishga yordam beradi.

Smart texnologiyalarni joriy qilish orqali xizmatlar sifatini oshirish mumkin. Janubiy Koreyaning Bukchon 
Hanok Village hududida sayyohlik axborot markazlarida sun’iy intellekt asosidagi interaktiv gidlar va mobil ilovalar 
joriy qilingan bo‘lib, bu turistlarning hudud bo‘ylab harakatlanishini osonlashtirgan va ularning xarajatlarini 20 
foizga oshirishga xizmat qilgan [12]. Bog‘ibalandda ham shunga o‘xshash raqamli gidlar, QR kodli informatsion 
stendlar va mobil ilovalar orqali sayyohlarga xizmatlar ko‘rsatish mumkin.

Mahalliy va xorijiy investorlarni jalb qilish imkoniyati ham mavjud. Tahlillar shuni ko‘rsatadiki, raqamli 
infratuzilmani rivojlantirish xorijiy investorlarni jalb qilish imkoniyatini sezilarli darajada oshiradi. Janubiy 
Koreyaning Gyeongju turizm hududi sun’iy intellekt va axborot texnologiyalari orqali investitsiyalarni 50 
foizga oshirishga muvaffaq bo‘lgan [13]. Bog‘ibalandda raqamli turizm platformalarining joriy etilishi sayyohlik 
loyihalariga xalqaro sarmoyadorlarni jalb qilish uchun muhim omil bo‘lishi mumkin.

Raqamli iqtisodiyot vositalaridan foydalanish Bog‘ibaland turizm mahallasini sezilarli darajada rivojlantirishga 
imkon yaratadi. Turistlar sonining oshishi, mahalliy tadbirkorlikning rivojlanishi, smart texnologiyalarni joriy 
qilish, investitsiyalarni jalb qilish va ekoturizmni rivojlantirish kabi omillar mahallaning iqtisodiy salohiyatini 
mustahkamlashga xizmat qiladi.

Janubiy Koreyaning “Smart Tourism Village” dasturi orqali raqamli texnologiyalar qishloq turizmini 
rivojlantirishga qanday ta’sir qilishi mumkinligi yaqqol ko‘rinadi. Xususan, sun’iy intellekt (AI) va IT 
texnologiyalarining qo‘llanilishi sayyohlarning hatti-harakatlarini tahlil qilishga, shaxsiylashtirilgan tavsiyalar 
berishga va turizm infratuzilmasini samarali boshqarishga imkon yaratgan. VR va AR texnologiyalari orqali 
tarixiy joylarni virtual ko‘rish imkoniyati yaratilgan bo‘lib, bu masofaviy turizmni rivojlantirishga xizmat qilgan. 
Onlayn bronlash va elektron to‘lov tizimlari orqali sayyohlarga qulaylik yaratilgan, mahalliy tadbirkorlar esa o‘z 
xizmatlarini global miqyosda taklif qilish imkoniyatiga ega bo‘lgan.

Bog‘ibaland turizm mahallasi uchun ham Janubiy Koreya tajribasi asosida AI va IT texnologiyalarini joriy 
etish, sayyohlar uchun VR va AR xizmatlarini taqdim etish muhim ahamiyat kasb etadi. Bu esa Bog‘ibalandni 
xalqaro miqyosda tanitishga yordam beradi.

Onlayn bronlash tizimlari sayyohlarga mehmonxonalar va restoranlarni oldindan bron qilish hamda turistik 
paketlarni tanlash imkonini yaratadi. Virtual sayohat qilish esa sayyohlarga safar qilishdan oldin joy haqida aniq 
tasavvurga ega bo‘lishga yordam beradi.

Tadqiqot natijalari va xorijiy tajribalar asosida Bog‘ibaland turizm mahallasida quyidagi chora-tadbirlarni 
amalga oshirish maqsadga muvofiqdir:

onlayn bronlash va to‘lov tizimlarini yo‘lga qo‘yish – sayyohlarning qulayligini oshirish va tadbirkorlarning 
raqamli bozordagi ishtirokini kengaytirish;

VR (Virtual Reality) va AR (Augmented Reality) texnologiyalarini rivojlantirish – tarixiy va madaniy joylarni 
virtual ekskursiyalar orqali targ‘ib qilish;

dronlar va interaktiv xaritalarni joriy qilish – sayyohlarga mahalla haqida batafsil va interaktiv ma’lumotlar 
taqdim etish.

Bu chora-tadbirlarning joriy qilinishi Bog‘ibaland turizm mahallasining raqamli iqtisodiyot orqali jadal 
rivojlanishiga xizmat qiladi.

X U L O S A  V A  T A K L I F L A R
Tadqiqot natijalari shuni ko‘rsatadiki, Bog‘ibaland turizm mahallasini rivojlantirishda raqamli iqtisodiyotdan 

foydalanish sayyohlar oqimini oshirish, xizmat ko‘rsatish sifatini yaxshilash va mahalliy tadbirkorlikni qo‘llab-

quvvatlashda muhim rol o‘ynaydi. Janubiy Koreya va Turkiya tajribasi shuni tasdiqlaydiki, raqamli texnologiyalarni 
turizm infratuzilmasiga integratsiya qilish natijasida qishloq turizmida sezilarli yutuqlarga erishilgan.

Tahlil natijalariga ko‘ra, Bog‘ibaland turizm mahallasida quyidagi yo‘nalishlarda raqamli iqtisodiyotni joriy 
etish maqsadga muvofiq:

onlayn bronlash tizimlarini joriy etish – bu mehmonxona va turistik xizmatlarni ilgari surish imkonini yaratadi;
raqamli marketing va sun’iy intellektga asoslangan tavsiyalar tizimi – sayyohlarga moslashtirilgan 

xizmatlarni taqdim etish imkonini beradi;
VR va AR texnologiyalaridan foydalanish – masalan, virtual sayohatlar orqali Bog‘ibalandning tarixiy 

joylarini tanishtirish, bu xalqaro sayyohlarni jalb qilishga yordam beradi.
Kelgusida olib boriladigan tadqiqotlarda raqamli texnologiyalarni turizmning boshqa yo‘nalishlariga 

qo‘llash, ularning iqtisodiy samaradorligini chuqurroq tahlil qilish va Bog‘ibaland tajribasini O‘zbekistonning 
boshqa turistik zonalarida tatbiq etish masalalariga e’tibor qaratish lozim.

